
horrek ez du bermatzen emakumeak zerrendaburu 
izendatzea; Getarian inoiz ez dugu emakumezko 
alkaterik izan, adibidez. Eliza aldiz, emakumeen 
doako lanaz baliatzen da baina hor ere ez 
gaituzte nahi botere-guneetan, ordaindu gabeko 
lanetan bakarrik: mojak, serorak, misiolariak, 
katekistak, eliza garbitzen duten emakumeak... 
Emakume izatea arriskutsua da fundamentalismo 
erlijiosoz beteriko munduan, zeina emakume, gay, 
lesbiana eta trans pertsonen eskubideen aurka 
eta emakumeon gorputzen gaineko erabakitze-
eskubideen aurka mobilizatzen ari den etengabe. 
Ez ahaztu diru publikoz finantzatzen dela eta, 
aldiz, ez duela zergarik ordaintzen. Salatu 
nahi dugu eliza erakusten ari den jarrera epela 
elizgizonek egindako umeen aurkako indarkeria 
eta sexu-abusu kasuetan. Indarkeria sexistak ez 
du etenik gizarteko esparru desberdinetan, baina 
umeen zaurgarritasunaren aurrean, sutzen gaitu 
epelkeria horrek. 

Gizar te osoa interpelatu nahi dugu egoera 
aldatzeko, gizonei duten zaintzeko erantzukizuna 
hartzeko esan (emakumeek aisialdirako aukera 
izan dezaten, par te-har tze politikorako, eta 
euren lanbidean garatu ahal izateko), erakundeei 
zuriketa morerik ez egiteko, eta haien politikak 
berrikusteko. Izan ere, bizi duguna bezalako 
krisi ekonomikoak kapitalismoaren berezkoak 
dira, baina klase-egiturak eta zapalkuntzak ez; 
zapalkuntza eragiten dutenak merkatu kapitalista, 
instituzio heteropatriarkalak, familia nuklearra eta 
pribilegioei uko egiten ez dieten gizonak dira.

Feminismotik eraldaketa oso bat bultzatu nahi dugu, 
ordaindu gabeko lanen erabateko eraldaketa, 
bizitzak zentralitatea izango duen antolamendu 
poli t iko, sozial eta ekonomiko bateranzko 
eraldaketa. Zaintza-sistema berri bat eraiki 
dezagun, publikoa eta komunitario; guztion bizitzak 
erdigunean jarriko dituena.

Aldarrikapenez beteriko eguna

Martxoak 8 pasa berri da eta gure 
aldarrikapenak ez dira bukatzen. Hona 
hemen egunean bertan mobilizazioan 

plazaratutako aldarrikapenak.

Portuan dagoen eskulturak, emakumea eta haurrak 
zain erakusten ditu. Aldiz, herriko emakumeak 
beti lanean ezagutu ditugu arrantzaleak itsasora 
joateko: etxeko lan amaigabeak egiten, umeez, 
zaharrez eta gaixoez arduratzen, ordaindu gabeko 
lana egiten, lan erreproduktiboa edo zaintza-
lana esaten zaion hori egiten. Hala ere, arrantza 
munduan askotariko lanak egin izan dituzte itsas-
emakumeek: sare-jostun, kontserba-industriako 
langile, arrain-saltzaile... Lan prekarioak, gutxi 
ordainduak. 

Euskal Herrian emakumeen ur teko soldata, 
bataz beste, gizonena baino 6.200€ txikiagoa 
da. Osasun sistema publikoa ere krisi larrian 
dago eta zaintza-lanetan ari direnek —etxeko, 
erresidentzietako, Osakidetzako eta hezkuntzako 
langileak— haien lan eskubideen alde borrokan 
jarraitzen dute, prekarietatea eta lan baldintza 
eskasak jota. Gainera, eszedentzien %73a 
emakumeek hartzen dute. Ondorioz, alarguntzen 
direnean, pentsioaren zati txiki bat baino ez dute 
kobratzen; aldiz, gizonak alarguntzean, beren 
pentsioaz gain, alarguntasuna ere kobratzen dute. 
Adibidez, emakumeen erretiro-pentsioa hilean, 
bataz beste, 700€ baxuagoa da. Bikotekidearekiko 
mendekotasun ekonomikoan jartzen ditu horrek eta 
indarkeriaren aurrean, ihesbiderik gabe.

Emakumeak politikan jarduteko, lanaldi bikoitza 
eta hirukoitza aldatu beharko da, eta horretarako, 
gizonen erantzukidetasuna dezente handitu. 
Emakume lehendakaririk eta ahaldun nagusirik ez 
dugu ezagutu ezta emakume apaiz, kardinal edo 
ama santurik ere. Nahiz eta legez hauteskundeetako 
hautagaien zerrendek parekideak izan behar duten, 

Arrantza munduan gehiengoa gizonak direla 
entzuten urteak daramatzagu eta egiari zor, 
ia arrantzale guztiak gizonezkoak dira. 

Begirada, soilik, arrantzaleengan jartzen badugu, 
hasierako premisa hori betikotzen jarraituko dugu:  
arrantza = gizona. Ikuspegia apur bat zabalduz gero, 
ordea, berehala konturatu gaitezke itsasontzian arrain 
bila irteten diren horien jardunetik haratago doala 
arrantza. Arrantzatzeko jarduna gauzatu dadin, aurrez, 
esku askoren lana da ezinbestekoa. 

Lanbide horietan pentsatzen hasi orduko etorri 
zitzaizkigun burura, besteak beste, saregileak edota 
kontserba enpresetako eta arrandegietako langileak. 
Badira, ordea, hain ezagunak edota hain azkar 
oroitzen ez ditugun, baina arrantzaren oinarrian 
dauden beste betebehar batzuk ere. Horietako bat da 
Marian Aizpururena. 

Bera da Getariako portuko bapore guztiak erregaiz 
hornitzen dituen pertsona eta ia bizitza erdia darama 
jardun horretan. Lanbideak hala eskatuta, lan-ordutegi 
malgu bezain luzeak ditu getariarrak eta moilan 

dagoenetan, bi puntu jakinetan topa dezakegu: Ketarri 
ondoan dagoen gasolio gordailuan edota gelera 
parean dagoen erregaia botatzeko makinan. Azken 
horretan egin genuen hitzordua Aizpururekin argazkia 
atera genuen egunean. 

Tutu malgua (mangera) esku artean zuela —ohiko 
lanean, alegia— irudikatu nahi genuen. Horretan 
ari ginela, errealitatea islatzen lagunduko zigun 
itsasontzia agertu zen. Beraientzat egunerokoa den 
egoeran jarri genituen bai Marian bai argazkian 
atzeko aldean ageri den arrantzalea. Bide batez, 
sortu berri zitzaigun arazoaren konponbidea izan zen 
arrantzalearen etorrera hura, Marianek alde batetik 
heldutako tutu malguari beste aldetik norbaitek eustea 
behar genuelako.

Hain justu, arrantzale horren presentziak harritu egin 
dituela aitortu digu zenbaitek. Guretzat figurante hutsa 
zenak aurreikusi baino protagonismo handiagoa hartu 
du batzuentzat. Baina, orduan bezala orain, Marian 
ikusten dugu guk moilan, mundua mugiarazten duen 
emakumea!

TRADIZIOAK IKUSEZIN BIHURTUA

EZ GARA ISILDUKO...apirilean

Materia eta energia gure inguruan

Unibertsoan zehar ibili ondoren, materia eta 
energia gaia lantzeari ekin diogu. Guretzat 
nahiko gai ezezaguna izan arren, gogotsu 

aritu gara eta gauza asko ikasteko aukera izan 
dugu. Gure egunerokotasunean ditugun elementuez 
baliatuz, materiaren hainbat propietate lantzen eta 
ulertzen saiatu gara. Energiaren inguruan ere gure 
ezagutza zabaldu dugu eta hauen inguruan egiten 
dugun erabileraz gogoeta egiteko tartea izan dugu.

Gai honen inguruan hainbat esperimentu egin ditugu: 
dentsitatea, masa, bolumena eta lau propietate 
bereizgarriak (hauskor tasuna, malgutasuna, 
elastikotasuna eta gogortasuna). Esperimentuak taldeka 
egin, eta gelakoei aurkeztu dizkiegu. Hipotesiak 
planteatu eta ondorioak atera ditugu, adibidez: olioa 
eta ura ez direla nahasten eta alkohola gehituz gero 
olioa gora eta ura behera joaten dela. 

Esperimentuez gain lau arratsaldetan Lego We 
Dorekin ibili gara. Lego We Do Lego bat da baina 
ordenagailuz aginduak eman eta mugitzen dena. 
Instrukzioak pausoz pauso ematen dira, adibidez, 
nora mugitu, zenbat denbora, azkartasuna... Lau 
talde egin eta bakoitzak nahi duena egin du zortzi 
gauzetatik, adibidez: robot espia, caracol brillante, 
submarino… Asko gustatu zaigu, karrerak ere egin 
ditugu. 

Bestalde, Itsasargi proiektua zer den azaltzeko gelara 
gonbidatu dugu Mikel Muñoa. Itsasargi proiektua 
energia berriztagarriaren erabilera sustatzeko, behar 
dugun energiaren kopuru handi bat bertan ekoizteko 
eta energia gutxiago kontsumitzeko helburuarekin 
sortu zela azaldu digu. Eguzki energia erabili nahi 
dute, horretarako etxeetako eta herriko eraikinetan 
eguzki plakak jartzea proposatzen dute.  Sortuko den 
energia sarera joango da, eta taldeko edozeinek 
erabili ahal izango du. Taldeko kide izateko, 10 euro, 
NAN zenbakia eta faktura bat eramatea bakarrik 
behar da.

Taldeetako bat gelakideei esperimentua erakusten. 

Ikasleak Lego We Dorekin. 

Itsasargiko Mikel Muñoa bisita jaso dute ikasleek. 

HARRITARTEN TXUTXUPEKA

IPCCk (Klima Aldaketari Buruzko Gobernu Arteko 
Taldeak), bere seigarren txostenean, klima krisiari buruzko 
jakintza zientifikoa laburbildu du, eta nabarmendu du 

posible dela Lurraren berotzea 1,5 gradura mugatzea. 
Zientzialari taldearen arabera, tartea dago planetaren 
berotzea 1,4 gradukoa izan dadin mende amaieran. 

IPCCren txostenak laburtu ditu zientziak klima krisiari 
buruz ondu duen jakintzaren gako nagusiak, baita 
munduko agintarientzako gomendio sorta bat ere, 
berotze globalaren kontrako politika eraginkorrak 
ezar ditzaten. Txostenak argi dio neurri sakonak eta 
berehalakoak behar direla klima krisiaren ondoriorik 
larrienak saihesteko. Eta itxaropen mezu bat eman 
du aldi berean: "Orain ekiten badiogu, guztiontzako 
etorkizun jasangarri bat berma dezakegu oraindik".

Parisko Hitzarmenean (2015) zehaztutako helburuak 
betetzeko oinarri zientifikoa biltzen du dokumentuak. 
Helburu nagusia da Lurraren berotzea 1,5 gradura 
mugatzea, industria aurreko tenperaturarekin 
alderatuta, handik gora klima aldaketaren kalteak 
esponentzialki handituko lirateke-eta. Helburu hori 
betetzeko ezinbestekoa izango da egungo berotegi 
gasen isuria erdira murriztea 2030 urtea baino 
lehen, eta karbonoan neutro bilakatzea 2050 aldera. 
Beraz, orain arte hartutako konpromisoak baino neurri 
ausartagoak beharko dira.

Egungo joerarekin, Lurra 3,2 gradu berotuko litzateke 
mende honen amaierarako, eta estatuek gaur arte 
hartu dituzten konpromisoak betez gero, gutxienez, 
2,2 gradukoa litzateke berotzea. IPCCk ohartarazi du 
azken hamarkadan tenperatura 1,1 gradu handiagoa 
izan dela batez beste, industria aurreko aldiarekin 

konparatuz. Bi datuk adierazten dute berotzea ez 
ohikoa dela: azken 50 urteetako tenperatura igoera 
2.000 urteotako handiena izan da, eta atmosferako 
karbono dioxido kontzentrazioa azken bi milioi 
urteetako handiena.

Goia, mende erdi inguruan
Etsipenetik urrun, IPCCk ekitera deitu du, ezagunak 
direlako "klima larrialdira egokitzeko eta isuriak 
murrizteko askotariko aukerak, egingarriak eta 
eraginkorrak". Lorgarritzat jo du Lurraren berotzea 1,4 
gradura mugatzea 2100. urterako, mende honen 
erdialdera, 1,5 graduan goia jo ostean.

Horretarako, energia berriztagarrietan inbertitzeko 
beharra nabarmentzen du txostenak. Eguzki eta 
haize energiaren ekoizpena modu esanguratsuan 
merkatu dela gogorarazi du, eta, kasu askotan, 
isuri handiko energiak ustiatzea berriztagarrietarako 
trantsizioa egitea baino garestiagoa dela ziurtatu. 
Bestetik, garraioetan bioerregai jasangarriak, 
hidrogenotik eratorritako erregaiak edo ibilgailu 
elektrikoak erabiltzearen garrantzia aitortu du, baita 
portaera sozial batzuk aldatzearena ere, besteak 
beste, autoaren erabilera garraio publikoarekin edo 
bizikletarekin ordezkatzearena eta energia kontsumoa 
murriztearena. IPCCk aurreratu du egungo kontsumo 
ereduarekin ezinezkoa dela Lurraren berotzea 1,5 
graduren azpitik mantentzea.

Planetaren berotzea mugatzeko prozesu horretan, hala 
ere, atzera bueltarik gabeko aldaketa batzuk gertatuko 
dira, zientzialariek iragarri dutenez. Esaterako, 
"saihestezina" izango da itsas mailak igotzen jarraitzea 
"datozen mende eta milurtekotan". 

Lurraren berotzea

Informazioa gehiago:

Tel. 943 896 024
www.urolakosta.eus

maizpuru@getaria.org

BI HITZETAN

EH Bilduren maiatzaren 28ko hauteskundeetarako hautagaiak.

Hauteskundetarako eskualdeko EAJren hautagaiak, tartean Iosu Mugika.

Ekuador. Desikasten ikasten hitzaldia. Magma Mia! bakarrizketa. Martxoaren 8ko manifestazioa.

Denon bizitzak erdigunera! Feminismoa alternatiba, manifestazioko leloa. Jende ugari manifestazioaren amaieran, plazan.

Musikariak ekitaldian.

Herritarrak EAJren ekitaldia jarraitzen.

ARGAZKI ERREPORTAJEA: MARTXOKO EKITALDIAK

Haritz Alberdi Idiakez zoriontzen. 

Hazi Euskara Getarian kanpainaren aurkezpena. Uretako motoen Basque Cup txapelketa Getariako hondartzatik irteten. 

Gaztetxean egindako Bertsiyo Gauko taldeetako bat. 

Finaletara iritsitako pilotariak, trofeoekin.

Irati Idiakez herrira iritsi berri, Munduko Txapelketan urrezko domina irabazita.

Musikaria saxofoia jotzen Bertsiyo Gauean. 

Eskuz Banakako Pilota Txapelketako finalak.

ARGAZKI ERREPORTAJEA: MARTXOKO EKITALDIAK



TESTUA eta ARGAZKIAK
INTZA GURRUTXAGA

ITZIAR GARRASTAZU

"GURE BURUAK MAITATZEN ERAKUTSI 
BEHARREAN, JENDEAREN ESANAK 
ISILTZEN ERAKUSTEN DIGUTE"
Orain ia lau urte bizitza goitik behera aldatu zion ebakuntza egin zuen Itziar Garrastazuk (1984). Hain 
justu, hainbat osasun arazo tarteko, urdaila murriztu zioten. Berak asko uste gabe, bidea oso gogorra 
izaten ari da eta ebakuntzaz geroztik, bere gorputza eta lekua bilatu ezinik dabil. Egun, ebakuntza 
aurretik zuen pisuaren erdia du; baina, aitortu digunez, bere bizipozak ere neurri bereko galera izan du.

ELKARRIZKETA

Garrastazu Tabuen kutxatik oholtzara bertso musikatuen emanaldian Ane Labakari puntua jartzen. 

Irribarrearen atzean ezkutatzen 
diren mamuak orroka hasi eta 
irribarrea bera galdu zuen 
getariarrak. Ez du amorerik 
eman, ordea, eta borrokan 
jarraitzen du: dena aldatzen 
delako, hau ere aldatuko da. 

Martxoaren 8aren harira, 
hilabete hasieran, Tabuen 
kutxatik oholtzara bertso 
musikatuen emanaldia 
egin zuten Getarian. Zu ere 
oholtzara igo zinen eta Ane 
Labaka bertsolariari hainbat 
puntu jartzeaz gain, urdaila 
murrizteko ebakuntza egin 
zenuela eta esperientzia haren 
hainbat zertzelada eman 
zenituen. Noiz egin zizuten 
ebakuntza? 
2019ko abenduaren 2an.

Ezagutzen ez dugunontzat, 
nolako prozesua da? Zein 
pauso eman behar izaten dira 
horrelako ebakuntza bat egin 
aurretik eta ondoren? 
Prozesu guztiak ez dira berdinak 
izango eta denek ez dute 
berdin pasako. Nire kasuan, 
ebakuntza egin aurretik, hamar 
kilo jaisteko esan zidaten. Baina, 
beldurraren beldurrez, hogei 
kilo jaitsi nintzen. Pisu jakin 
bat jaisteko eskatzen dizute, 
bestela gantza gogor egoten 
da. Pisuz jaisten bazara, gantza 
bigundu egiten da eta ebakuntza 
egiteko hobe da horrela.

2019ko irailaren 16an hasi 
nintzen prestatzen: dieta, kirola... 
Gero, ebakuntza egin baino hiru 
egun lehenago likidoa bakarrik 
hartu nezakeen, hesteak-eta 
garbi-garbi edukitzeko ebakuntza 
egunean. Ebakuntzaren ondoren, 
berriro jaten ikasi behar izan 
nuen, ume txikiak bezala. 
Aurrena ura, gero zukua urarekin 
arinduta, ondoren zukua, 
gero salda, purea... Egunetik 
egunera, pixkanaka, jaten nuena 

gorputzak onartzen zuela ikusi 
eta azkenean, janaria osorik 
jaten hasi arte. Purea ere, 
esaterako, gaur azenarioarena 
eta bihar kalabazarena jaten 
nituen, toleratzen nuen edo 
ez jakiteko, banaka-banaka. 
Kalabazaren purea jan nuenean 
arrain zopa jaten ari nintzela 
iruditu zitzaidan, hain ona 
zegoen! —dio barre artean—.

Lortu al duzue kontaketa 
desberdinak elkarrizketan 
jartzea? 
Bai. Horrelakoetan oso ondo 
ulertzen gara distantziatik, 
zu hor eta ni hemen. Gero, 
kafe baten inguruan hitz 
egiten hasten zarenean, 
gauzak aldatu egiten dira eta 
konturatzen zara ez gaudela 
elkarrengandik hain urruti, 
inondik ere. Hasieretan kosta 
egiten da, baina gero, bilera 
horiek bultzatzea eta espazio 
desberdinak sortzea gero eta 
errazagoa bihurtzen da. 

Horrelako espazioetan helburua 
ez da adostasuna lortzea, 
etortzen bada ondo, baina 
helburua elkarren arteko 
ulermena bultzatzea da. Herri 
txiki honetan, uste dut, horrelako 
espazioak sortu behar direla 
eta kontraesanak edo zalantzak 
sortzen dituzten elementuei heldu 
egin behar zaiela. Kontraesanik 
ez duen herria ez da garatuko. 
Kontraesanei eutsi egin behar 
zaie eta ez estali edo baztertu, 
ezer gertatuko ez balitz bezala. 
Niretzat hori izan da politena, 
aberatsena eta konplikatuena. 

Zenbat denborako prozesua 
izan da? 
Ebakuntzaren aurretik hiru 
hilabete eta ebakuntza ondoren, 
beste hiru, elikagai guztiak 
probatu arte. Oraindik ere, 
elikagai batzuk egun batzuetan 
ez ditut ondo toleratzen. 
Tarteka, adibidez, esnearekin 
gertatzen zait eta bota egiten 
dut. Ez zait uneoro gertatzen 

"Irribarrea benetan 
galdu nuela pentsatu 

nuen. Indarrik ez 
dagoenean, itzali  

egiten zara"
Itziar Garrastazu.

ELKARRIZKETA

baina, agian, astean behin. 
Batzuetan, gainera, egunero 
hartzen dudan zerbaitekin. Gero, 
beste gauza batzuk ez didate 
onik egiten. Esaterako, lehen 
zerbeza edaten nuen, orain ezin 
dut. Tope moduko bat jartzen 
zait, nik uste gasagatik dela.

Jada, prozesua amaitu al duzu? 
Bai, prozesua aspaldi bukatu 
nuen, baina dena aldatuta 
dago. Ez da lehengo 
berdina, beste gorputz batean 
bezala sentitzen naiz.

Gogorra izan al da? Zergatik? 
Ebakuntza aurreko prozesua ez 
zen zaila izan. Dieta bat da eta 
gu bizi guztian dieta neurtzen 
egoten gara; bi egun ondo 
egiten ditugu eta hirugarrengoan, 
bikoitza jaten dugu. Orduan, 
aurrenengo hiru hilabete horiek 
ondo. Hurrengo hiru hilabeteak 
gogorragoak izan ziren, jaten 
ikasi behar izan bainuen. 
Askotan, hainbeste denbora 
likidoa eta purea jaten, mastekatu 
egin nahi izaten nuen. Orduan, 
ahora zerbait sartzen nuen, 
mastekatu eta bota, irentsi gabe.

Buruak eman dizkit lanik 
handienak, ordea. Aldaketa 
izugarria da. Gainera, pandemia 
tartean tokatu zitzaidan eta 
ez zituztenez aurrez aurreko 
kontsultak egiten, jarraipena ez 
zen hain ona izan. Ikaragarri 
ahulduta geratu nintzen; 
bitaminak, mineralak, proteinak... 
denak falta nituen. Ia-ia ingresatu 
egin ninduten, ze denetarik 
falta zitzaidan. Indarrik gabe 
egon nintzen, eskailerak ezin 
igo, erosketekin betetako poltsa 
bat ezin eraman... Ezintasun 
horrek gain hartu zidan. Lodia 
izatea ez da ona izango, 
baina argalegia ere ez. 

Oso gaizki nengoen eta 
horrek, jada, burura eragin 

zidan: "Kiloak kendu dizkidate, 
baina honetarako?". Gero 
bitaminak eta denetarik eman 
zizkidaten, baina, hala ere, beti 
bitamina faltan nago, nahiz eta 
gehigarriak hartu. Anemia ere, 
lehen mugan ibiltzen nintzen, 
orain beti anemiarekin. Hiru 
egun ederki egiten ditut eta 
laugarrengoan, berriro gaizki. 
Ezin buelta eman. Oraindik 
ere zaila egiten zait: kolpetik 
ez naiz ni. Osotik erdira jaitsi 
naiz, pisuan ez ezik, indarrean, 
bizitzeko eran, umorean... 
Dena erdibituta daukat edo 
sentipen horrekin nago.

Ebakuntza egin ondoren, 
aipatutako momentu kritiko 
horretan, ilobak esan zidan: 
"Izeko, jada, ez duzu barrerik 
egiten". Ilobak hori esan 
zidanean, irribarrea benetan 
galdu nuela pentsatu nuen. 
Indarrik ez dagoenean, 
itzali egiten zara.

Aipatu duzunez, zure burua 
orain den bezala onartzea 
kostatzen ari zaizu. Nolabait, 
gizartearen onarpena jaso 
duzu, baina zure buruarena ez. 
Paradoxikoa, ezta? 
Gizartea-burua, burua-gizartea, 
a ze kaka-nahastea. Gizarteak 
buruan egin digun kaltea, noizko 
eten katea. Besteei begirako 
gizarte batean gaude, denok 
kanpo itxurari begira, baina 
barruak hutsak ditugu. Loreak 
jarri ditugu edertzeko, baina 
balioak kendu bizitzeko.

Bizi guztian lodia izan naiz 
eta horretara ohituta nengoen. 
Honetara, ordea, ez nago 
ohituta eta gorputz honetan 
egoten ere ikasi egin behar dut.

Prozesu honetan, laguntza 
psikologikorik ematen al dute?  
Berez bai, baina nik ez dut 
jaso eta, agian, akats handiena 
hortxe egin dut. Berez jarri egiten 
dizute, baina niri ez zidaten 
jarri eta nik ere ez dut eskatu. 
Orduan, horrelaxe pasa da. Beti 
zerbaitetan hasi behar dudala, 
baina inoiz ez naiz hasi.

Aurrez abisatu al zizuten 
zein ondorio izan ditzakeen 
ebakuntza honek? 
Ez eta nik ere ez nuen galdetu. 
Medikuari ere esan nion, 
mesedez, jendeari lehenagotik 
esateko nolako kolpea den. 
Gorputza prestatu behar den 
bezala, burua ere prestatu 
egin behar da. Buruak lan 
asko egiten du eta niri, 

"Osotik erdira jaitsi 
naiz, pisuan ez ezik, 
indarrean, bizitzeko 

eran, umorean...  
Dena erdibituta 

daukat edo sentipen 
horrekin nago"

"Besteei begirako 
gizarte batean gaude, 
denok kanpo itxurari 
begira, baina barruak 
hutsak ditugu. Loreak 
jarri ditugu edertzeko, 
baina balioak kendu 

bizitzeko"

ELKARRIZKETA

behintzat, kristoren kolpea 
eman dit. Ez nuen, inondik 
inora, horrelakorik esperoko 
sekula. Hasieran, pentsatzen 
nuen ebakuntza eginda nire 
min guztiak joango zirela. 
Baina, agian, amets gaizto 
guztiak orain hasi dira. Zenek 
esango zuen? Ze ironikoa. 

Oso azkar egin nuen dena. 
Hasieran, inori ez nion ezer 
esan. Esango zutenarekiko 
kristoren beldurra nuen. Aitorrek 
[bikoteak] esaten zidan: "Eta 
zerbait pasatzen bada zer?". 
Orduan, astebete falta zela 
esan nuen nire etxean eta 
Aitorrenean. Gehiago inori ez 
nion esan egin eta gerora arte

Hori ere beste zama bat, beraz. 
Bai, beldurrak eragiten dituen 
gauzak. Eta dena da jendeak 
esango duenagatik. Gerora, 
egindakoan, pixkanaka 
esaten joan nintzen.

Zergatik erabaki zenuen 
ebakuntza egitea?  
Orkatilan, astragaloan, nekrosi 
bat daukat. Alegia, orkatilako 
hezurra hilda daukat. Hain 
justu, astralagoa da orkatila 
mugitzea ahalbidetzen duen 
hezurra. Orduan, batzuetan, 
blokeatuta geratzen zait. 

Zenbaitetan, egun onak 
dauzkat eta min suabeak 
izaten ditut, baina besteetan 
okerrago egoten naiz. Lehen, 
blokeo horiek gehiagotan 
gertatzen zitzaizkidan, izan ere, 
ostalaritzan egiten nuen lan eta 
bikoitza pisatzen nuen. Orain 
gutxiagotan gertatzen zait, lau 
orduko lan jardunaldia baitaukat 
eta pisatu ere erdia egiten 
baitut. Pisu gutxirekin ere mina 
daukat, pentsa pisu bikoitzarekin. 
Orduan, asko pentsatu eta gero, 
urdaila murrizteko ebakuntza 
egitea erabaki nuen.

Osasun arazo bat izan da, 
beraz, ebakuntzaren arrazoia. 
Osasun arazorik ez baduzu, ze 
inporta du ba lodia edo argala 
izatea? Nik neuk, adibidez, 
gaur egun bizitakoa bizita, 
osasun arazorik ez baneukan 
ez dut uste berriro ebakuntza 
egingo nukeenik. Hau nire 
kasua da. Beste batek, agian, 
ebakuntza egin du eta oso 
ondo sentitzen da. Esperientzia 
bakoitza desberdina da. 

Eta presio sozialik sentitu al 
zenuen ebakuntza egiteko? 
Ez, nire minaren ondorioz 
hartutako erabakia izan zen. 
Presiorik ez nuen sentitu.

Martxoa hasieran Lodifobiaren 
aurkako Nazioarteko Eguna izan 
zen. Uste duzu gizarteak pertsona 
lodiak baztertu egiten dituela? 
Inkontzienteki denok egiten 
dugu; bai lodiekin, horiekin, 
beltzekin, zuriekin... edozerekin. 

Zuk bazterketa hori sentitu izan al 
duzu? Hala bada, noiz eta nola?  
Gutxiespena sentitu izan 
dut. Parrandan, etxean... 
inkontzienteki, baina denean 
gertatzen zen. Geure 
buruarengandik hasita, 
denok egiten dugu.

Nire lehen oroitzapena Lehen 
Jaunartzekoa da. Lehengusuaren 
soinekoarekin egin behar nuen 
Jaunartzea, baina ez nintzen 
sartzen. Ordutik hasi zitzaizkidan 
esaten, "gutxiago jango 
baunake sartuko hitzanan...". 
Derrigorrezko Bigarren Hezkuntza 
egitera Zarautzera joan ginenean 
ere, nahiko gaizki pasa nuen. 
Denak zerbait egitera joan eta 
ni, agian, ez nintzen hori ondo 
egiteko gai ikusten. Orduan, 
betiere, baztertu egiten nintzen 
eta ondorioz, gero eta lotsa 
gehiago sentitzen nuen.

Beraz, eguneroko borroka 
bihurtu zen?  

Iazko festetan, paella lehiaketako epaimahai gisa.

"Nork esaten du 
zein gorputz den 
normatiboa eta 

zein ez? Orain nire 
buruarekiko daukat 

bazterkeria  
edo presio hori"

ELKARRIZKETA

Bai, dudarik gabe eta horrek 
gero zure buruarengan daukazun 
konfiantzan erabat eragiten du.

Pertsona lodiez ari gara, 
baina gutxiespen hori 
gainerako gorputz ez-
normatiboek ere jasango dute, 
ezta?  
Gure etxean esaten den 
bezala, denok ipurdian zuloa. 
Denok daukagu zerbait. 
Geure buruak maitatzen 
erakutsi beharrean, jendearen 
esanak isiltzen erakusten 
digute. Horrek pertsonak ikusi 
beharrean, itxura ikustera 
eramaten gaitu eta arazoa 
hortxe dago. Berdin du zein 
kasutan, dena da itxura.

Gaur egun, agian, inoiz baino 
gehiago?  
Bai, astakeria bat. Estereotipo 
jakin hori daukagu 
buruan eta barrua non 
dagoen ere ez dakigu.

Gorputz ez-normatibo bat 
izatetik normatibo bat izatera 
igaro zara. Lehen pairatzen 
zenuen bazterketa edota 
presio sozial hori egun jasaten 
al duzu?  
Nork esaten du zein gorputz 
den normatiboa eta zein ez? 
Orain, nire buruarekiko daukat 
bazterketa edo presio hori. 
Lehen mahuka motzetan edota 
kamiseta tirantedunetan lasai 
ibiltzen nintzen, orain ez. 

Lehen beti izaten zen: 
"Gutxiago jan beharko duzu"; 
"aurpegiz hain polita eta 
gorputza hain gizena"; "dieta 
neurtzen hasi beharko dugu, 
ez?"; "Lasaipoto hori"... Orain, 
justu kontrakoa: "Hezurretan 
hago neska"; "Jesus, hori den 
gaixo itxura, gaixo al hago?"; 
"Gehiago jan e!". Dena aldatu 
da, mutur batetik besteraino. 
Kritiken munduan bizi gara.

Irudiaren munduan bizi garen 
honetan, zuk kanpoko itxura 
aldatu duzu, baina horrekin 
batera barruan ere gauza 
ugari aldatu zaizkizu. Zein 
aldaketa sumatu dituzu?  
Ines Osinagaren abesti batek 
dioen bezala, "dena, dena 
aldatzen da". Zenbat malko 
abesti horrekin... egia guztia 
esaten du. Animoz baxu 
nagoenean, askotan jartzen dut 
kantu hori. Gorputza erdiz erdi 
ebakita edukiko banu bezala 
sentitzen dut. Azkenean, horrela 
daukat. Esaten dute urdaila 
dela gure bigarren burua. 

Orduan, agian, badauka 
arrazoia erdiz erdiko sentipen 
horrek. Ebakita, txikituta 
sentitzen naiz. Itsasoa baretzen 
ari da, baina olatuak eta 
mareak bizi dabiltza oraindik. 

Ebakuntza egin aurretik, 
adibidez, ez neukan alergiarik. 
Orain, ordea, antiinflamatorio 
denei alergia diet. Parazetamol 
bakarrik hartu dezaket eta 
500 gramokoa, gehiago ez. 
Horrez gain, lehen hotzik 
ez nuen pasatzen eta orain 
ezin berotu ibiltzen naiz.

Zein barne-lanketa eskatu 
dizkizu prozesu honek guztiak?  
Denean bezala, lanketa 
jarraitua: nire barrura begiratzea; 
behar dudan denbora lasai 
hartzea; eta zeinek zer esango 
begira egon beharrean, 
kanpokoei denbora gutxiago 
ematea. Aurrena nik ulertu behar 
dut nire burua beste norbaitek ni 
uler nazan. Lehenengo lanketa 
nire burua ulertzen saiatzea 
da. Eskerrak aldamenean 
daukadanak nik neure burua 
baino hobeto ulertzen nauen. 
Euskarri handia da niretzat.

"Lehen mahuka 
motzetan 

edota kamiseta 
tirantedunetan  

lasai ibiltzen nintzen, 
orain ez" 

Lagunekin, jaietan.

ELKARRIZKETA



ARTZAPE · 2023ko apirila 15

 

Eman hemen  
zure negozioaren  

berri

Belaunaldi arteko etena izan da herriari buruzko ezagutzan. Hona 
horren erakusgarri izan daitezkeen zenbait galdera: moilako  

zenbat itsasontziren izenak dakizkizu? Zenbat baserrirenak? Zein 
da mahatsaren zikloa?... Herri-jakintza berreskuratzeko ari dira 

lantzen, hain zuzen ere, Getariako herri curriculuma.

Herriari buruzko ezagutza eta ezagutza horren transmisioa eteten ari direla 
ikusita, Getariako Udalak, Zanbuka Guraso Elkarteak eta Iturzaeta Herri 
Eskolak, lankidetzan, Getariako herri curriculuma osatzeko egitasmoa jarri 
zuten abian duela bi urte. Proiektua ari da bere bidea egiten eta momentuz,  
lortutakoarekin gustura mintzatu dira sustatzaileak.

Duela hilabete batzuk, ARTZAPE aldizkarian 
idatzitako kolaborazioan, gure belaunaldiko 
getariarrok herriko arrantza ontzien izenak eta 

koloreak bereizten ez dakigula zioen Ximon Arangurenek 
(1996). Kuadrillako lagunak lagin modura hartuta, 
azterketa soziologiko txiki bat egin eta ondorio horretara 
iritsi zen getariarra. Hala, ondorengoa nabarmendu 
zuen: "Itsas jakintzaren transmisioak eten nabarmen bat 
izan du, bai hezkuntza sistemaren aldetik, baita gurasoen 
partetik ere. Belaunaldi batean, transmisio oso bat galdu 
da". Gure kolaboratzailea ez ezik, beste eragile batzuk 
ere ohartu dira transmisio falta horretaz eta horregatik, 
hain zuzen ere, jarri zuten martxan herri curriculuma 
sortzeko prozesua Getariako Udalak, Zanbuka Guraso 
Elkarteak eta Iturzaeta Herri Eskolak orain bi urte.

Nagore Etxabe Iturzaeta Herri Eskolako zuzendariaren 
hitzetan, "garai batean, orokorrean, familia ingurunean 
transmititzen ziren herriko ezagutzak. Hor, bete 
beharreko hutsune bat zegoela eta horretan, bai 
eskolak eta, oro har, herriak esku hartu behar zuela 
ikusi genuen". Zuzendariaren aburuz, "gure gurasoek 
formakuntzarik ez zutenez, ez zioten ezagutza horiei 
baliorik ematen eta ez zizkiguten kontatu".

Hasiera batean, Gaizka Gorostiagak hartu zuen 
egitasmoaren gidaritza; egun, ordea, Edurne Irigoienek 
dihardu lan horretan buru-belarri. Etxabek zehaztu 
duenez, "asmoa da guk eskolan ditugun proiektuetan 
herriko ezagutza txertatzea. Adibidez, ekosistema 
lantzen ari bagara, bertakoa sartzea edota historia 
ematen ari bagara, Getariako historia sartzea".

Herriratzea helburu
Eskola inguruan ez ezik, egitasmoak herri mailako 
hedadura izatea nahiko lukete sustatzaileek. Horixe 
nabarmendu du Etxabek: "Eskolak [transmisio] hutsune 
hori neurri batean bete dezake, baina uste dugu 
proiektua zabalagoa, herri mailakoa, izan behar 
dela. Hemen [eskolan] ari gara lanean baina egiten 
ditugun gauza asko herritik datoz eta herrira joan behar 
dira". Irigoienentzat giltzarria zera da, "herriaren eta 
eskolaren arteko muga puskatzea".

Hala, eskolaz gain etxean ere erabil daitekeen material 
pedagogikoa eta didaktikoa sortzen ari dira. Xedea 
da herri curriculumeko edukia herriratzea. Momentuz, 
bi euskarriren gainean dabiltza lanean: alde batetik, 
lehen mundu biraren inguruko mahai jolas bat; eta 
bestetik, bertako animaliekin osatutako karta joko bat. 
Finantzazioari dagokionez, argi adierazi dute herriaren 
laguntza beharko dutela: "Udalak dirulaguntzak ematen 
ditu honetarako. Guk ez daukagu kexarik, laguntza 
guztia ondo dator, baina motz geratu zaigu" dio 
Maialen Gereka Zanbuka Guraso Elkarteko kide ohiak 
—Udalak dirulaguntzen Plan Estrategikoan onartu berri 
du herri curriculuma idazten jarraitzeko 20.100 euro 
emango dituela 2023-2024an—. "Orain, proiektuari 
bultzadatxoa emateko finantzazioa behar dugu eta 
gero, jolasak esku artean ditugunean, ale kopuru jakin 
batzuk atera aurretik, aurresalmenta bat egingo dugu", 
gaineratu du Etxabek.

Material horien bitartez, eta herri curriculuma osatzeko 
prozesuan, oro har, herritar ororen parte hartze aktiboa 

Testua eta argazkiak
INTZA GURRUTXAGA

Herri curriculuma
KATEA ETEN EZ DADIN

bilatzen dutela azpimarratu du Gerekak, eta gaineratu, 
"helburu nagusia da gure nortasuna ez galtzea [...]
Gurea maitatzen ikasten badugu, hobeto defendatuko 
dugu". "Jendeak zertan ari garen baldin badaki, 
gugana etorriko da. Adibidez, musika bandakoak 
etorri zitzaizkigun. Hala, beraiek transmititu nahi duten 
hori bideratzeko erabili dezakete eskola. Proiektua ahal 
bezain beste nahi dugu zabaldu, aberatsagoa izan 
dadin", dio Etxabek. 

Herritarren babesa eta parte-hartzea, beraz, 
ezinbestekotzat jo dituzte eta herri curriculuma osatzeko 
prozesuan bere ekarpena egin nahi duen herritar 
ororentzat ateak zabalik dituztela nabarmendu dute.

Prozesu luze baten hasiera
Prozesua "oztopoz beteta" egon dela azpimarratu du 
Gerekak, inguruko herrietan egin ez bezala, eredu 
desberdin bat planteatu baitute Getarian: "Beste 
herrietan, aurrena teoria dena jaso dute. Sei-zazpi 
urteko lana egin dute, dena jaso eta gero eskolara 
sartu. Hemen, zerbait praktikoagoa egitea erabaki 
zen". Hala, zikloak banaka hartu eta, irakaslearekin 
lankidetzan, edukiak apurka-apurka curriculumean 
txertatzen ari dira.

Dokumentazio lan horren garrantzia azpimarratu 

du Gerekak: "Ikusten ez den prozesu bat da, baina 
umeei aurkezten zaien jarduera baten atzean orduak 
eta orduak daude. Hori jakitea garrantzitsua da". Ildo 
beretik mintzatu da Irigoien ere, "edozein proiekturen 
aurrean, lehenik herria ezagutu behar duzu, jakin 
zer dagoen herrian zehar [...] Dokumentazio lana 
garrantzitsua da jakiteko gero nondik heldu behar zaion 
eta zer landu behar den. Gaizka dokumentazio lanean 
aritu da gehiago eta ni material didaktikoa sortzen".

Prozesua luzea dela eta gelatan emaitzak ikusteko 
denbora behar dela dio Irigoienek: "Hasieran 
informazio bilketa egin behar da; gero, informazioa 
hezkuntza curriculumean eta programazioan sartu; 
mailaka edukiak egokitu; eduki hori irakaslearentzako 
informazio gehigarri batekin edo bide-orri batekin 
osatu; eta askotan, diseinu bisual  bat eman". Hala ere, 
dagoeneko hainbat helburu lortu dituztela gogorarazi 
du Etxabek, besteak beste, ikasleak Getariako ereserkia 
ikasten ari dira, itsasontzi bat barrutik ikusi dute, benta 
baten simulazioan izan dira, itsas salbamendua 
zein hainbat jatetxetako parrillak ezagutu dituzte eta 
arrandegia bisitatu dute.

Gai ugaritan hobetu beharra
Gerekaren hitzetan, "Lehen Hezkuntzako lehenengo 
mailatik seigarrenera, curriculumak ibilbide bat 

Mundu biraren inguruan prestatzen ari diren mahai-jolasa.

dauka markatuta eta helburua da, ahal den heinean, 
gidoi horretan Getariako ezagutza txertatzea modu 
sistematiko batean". Hala, ikasleen "irteera profila" 
markatu eta joan den urrian landu nahi zituzten gaien 
zerrenda bat osatu zuten.

Irigoien gai zerrenda hori esku artean duela iritsi da 
elkarrizketara: Getariako izendegia; herriko eragileak, 
auzolana eta bere garrantzia; udala, udalaren osaketa, 
zinegotziak eta herriaren funtzionamendua; Getariako 
biztanleria, hizkuntza eta jatorrizko herrialdeak; 
auzoak, bertako jaiak, herri bideak nahiz baserrien 
izenak; Getariako bilakaera historikoa zein fisikoa; 
Getariako ekosistema ezberdinak eta horien zaintza; 
sektore ekonomikoari dagokionez, oinarrizko ezagutza 
batzuk nekazaritzari, abeltzaintzari eta arrantzari 
buruz; mahatsaren zikloa; itsasontziaren atalak, 
bertako itsasontzien izenak, arrantza-tresnak, aparejuak 
prestatzen ikasi eta bapore bat barrutik ezagutu; 
sare konpontzaileen lana ezagutu, bere garrantziaz 
jabetu eta balioan jarri; parrilla, bertako lehengaiak, 
ekoizleak eta komertzioak; elikadura osasuntsua eta 
jasangarritasuna; pertsonaia historikoak; emakume 
azpimarragarriak; Elkano eta lehen mundu bira; 
Getariako euskara: hitzak, izenak, esaera zaharrak, 
istorioak, kantuak, Getariako ereserkia, Gora Elkano, 
Getariako balearen istorioa, Getariako Gabonetako 
kantak; euskal dantzak: fandangoa eta arin-arina; eta 
itsasoan, igeriketako nahiz nabigazioko oinarrizko 
ezagutzak. Horiexek dira herri curriculumaren puntu 
nagusiak. 

Hala, zerrenda hori abiapuntu hartuta, eta irakasleekin 
elkarlanean, programazioa hartu eta proiektu 
bakoitzean edukia txertatzen hasi da Irigoien. 
Iturzaeta Herri Eskolatik irteten diren ikasle guztiek 
aurrez aipatutako gaien inguruko ezagutza eta 
gertuen dutenarekiko atxikimendu sakonagoa izatea 
da sustatzaileen nahia.

Bestalde, herri curriculumaren bitartez, aurrez egiten 
ziren hainbat gauza sistematizatzea lortuko dutela 
azaldu du eskolako zuzendariak: "Adibidez, ikasleren 
baten amona saregilea bazen, bere bilobaren 
ikasgelara etortzen zen. Baina, hurrengo urtean, 
ikasle baten gertuko inor ez bazen saregilea, haur 
horiek ez zuten hori ikusten". Zuzendariak esandakoari 
honakoa gaineratu dio Gerekak: "Guretzako ideala 
litzateke herrian sare bat sortzea. Adibidez, sare 
konpontzaileen artean edota jatetxeen artean". Hala, 
beraien esku geratuko litzateke eskolako ikasleentzat 
urteroko hitzordu bat gordetzea eta antolatzea. Saretze 
horrez gain, euren egitekoak kontatzeko interesa 
izateari balio handia eman dio Etxabek.

Iturzaeta eskolakoak mundu biraren inguruko erakusketan, turismo bulegoan. 

Kofradiara egindako bisita, 2020an. 

Sahatsagako urmaela; auzolana eta animalien bizitza aztertzeko aukera eman die. 

Eskolako ikasleen bisita udaletxera, 2021ean. 

ERREPORTAJEA

ERREPORTAJEA

Aurten bai, lau urteren ondoren, berriro ere bai: Salbatore jaietan 
konpartsa izango da. Emakume eta gizon getariarrak —bikoteko 

kideetako batek hala izan beharko du— dantzan jartzeko irrikaz da 
jada lanean hasia den antolakuntza taldea. 

ERREPORTAJEA

Pandemia tarteko, 2019az geroztik ez da 
konpartsarik egin herrian. Bi urtetik behin 
egiten den Salbatore Jaietako ekitaldi 

esanguratsuenetako bat bihurtu da. 1985etik, 
lehen edizioa egin zenetik, egitasmoak getariar 
ugari jarri du dantzan eta urteek aurrera egin 
ahala, gero eta arrakasta handiagoa lortu du. 
Inguruko herrietatik ere jende ugari erakartzen 
du; ikustera ez ezik, baita dantzara ere. Hala, 
azken konpartsa inoizko jendetsuena izan zen; 
hain justu, adin desberdinetako 70 bikotek parte 
hartu zuten. Orduko hartan 80ko hamarkada izan 
zuten dantzarako gaia. 

Azken konpartsako lantalde antzekoarekin, jada, 
hasi dituzte antolakuntza lanak. "Laguntzeko prest 
talde zabalagoa dugu atzetik, baina bileretan, 
pixka bat inplikatuago, zortzi bat lagun gabiltza", 
diote antolakuntzatik. Hala ere, azpimarratu dute 
"besoak zabalik" hartuko dutela laguntzeko prest 
dagoen edonor. Laguntza arlo desberdinetan 
beharko dutela nabarmendu dute, besteak beste, 
antolakuntzarako, entseguetan musika jartzeko 
edota konpartsaren egunean herria girotzeko 
erabiliko diren apaingarriak egiteko.

Aurreratu dutenez, bilera irekia antolatzeko asmoa 
dute: "Aurrerago zabalduko dugu deialdia, baina 
seguruenik apirila erdialdera izango da. Bertan, 
aurtengo konpartsaren xehetasunak emango ditugu, 
entseguen eta izen-emate datak zehaztuko dira, 
gaia azalduko da...". Dantzarako gaiaren inguruan 

Testua eta argazkiak
INTZA GURRUTXAGA

ea zerbait zehaztuta duten galdegin diegu, baina 
momentuz, ez dute ezer aurreratu nahi izan. 

Urtero bezala, 18 urtetik gorako herritarrek parte 
hartu ahal izango dute konpartsan. Bikotea neska 
eta mutil banak osatu beharko du eta bietako 
bat, gutxienez, getariarra izan beharko da. 
Parte-hartzaile kopurua mugatua izango den edo 
ez ez dute oraindik erabaki, baina gogorarazi 
dute "frontoiko espazioa mugatua" dela. Beraz, 
dantzatzeko eremuak baldintzatuko du parte-
hartzaile kopurua.   

Azken urteetan bezala, Isaak Aranberri zumaiarrak 
egingo ditu koreografo lanak. "Gogotsu hartu du 
aurten ere konpartsako proposamena eta bera 
izango da koreografiak muntatzeko arduraduna. 
Baina oraingoan, entseguren batera ezingo 
balu etorri, laguntzaile bat izatea gustatuko 
litzaiokeela adierazi zuen. Beraz, momentu 
horietan Aitor Jimenezek —dantzari profesional ohi 
getariarrak— hartuko du bere lekukoa", gaineratu 
dute antolatzaileek. 

Apurka-apurka, beraz, abian da 2023ko 
konpartsa. Udako arratsalde luzeekin batera, 
laster izango da kiroldegi kanpoko pista dantzariz 
beteta ikusteko aukera. Ogitartekoa eskuan, parte 
hartzeko adina iritsi bitartean entseguak ikustera 
joaten diren gaztetxoak ere ziur ez direla faltako. 
Datozen aste eta hilabeteetan izango dugu 
informazio gehiagoren berri.

BUELTAN DA!
Herrian gero eta errotuago dagoen ekimena da konpartsa. Urte luzeetako  
ibilbidearen ostean, indar betean dago eta bi urtetik behin egiten den  
egitasmoa noiz iritsiko irrikaz egoten da getariar ugari. Antolatzaileek aldakak 
prestatzeko gomendioa egin diete parte-hartzaileei, "gorputzak astintzeko unea 
iritsi baita".

Konpartsa

ERREPORTAJEA

Mundua, Lurra planeta edo dena delakoa, Europaz edo Mendebaldeaz gain, eragin basatia jasaten 
dutenen mende bizi diren hainbat eta hainbat lurralde dago oraindik biziraupenean. Hegoaldean, batez 
ere Afrikan eta Ekialde Hurbilean, Mendebaldeak Ukrainarekin izan duen jarrera ikusita, frustrazioa 

da nagusi. Eta hori gutxi balitz, Errusiaren eta Ukrainaren (Mendebaldearen) arteko gatazkak areagotu duen 
hornidura krisialdiaren eraginez, bizitzaren kostua izugarri igo da mundu osoan. Baina gure artean horrek 
erosketa saskia garestitzea suposatu badu, herrialde pobretuenetan, bereziki gerrak pairatzen dituztenetan, hil 
ala biziko kontua da; jatekorik izan ala ez, alegia.

Zabal dezagun, beraz, fokua, Ukrainakoaz gain mundua astintzen duten gatazka esanguratsuenak aztertzeko.

Mundua ez dago geldirik

Etiopia Yemen Siria Kongo Sahel 
eskualdea

Hego Sudan, 
Myanmar

Esan daiteke 
Etiopiako guda 
XXI. mendeko 
orain arteko 
odoltsuena 
dela. 

Eta milioika 
pertsonek alde 
egin behar 
izan dute bere 
etxeetatik. 

Munduko krisi 
humanitario 
nagusia 
pairatzen ari 
den arabiar 
munduko 
herrialderik 
txiroenaren 
etorkizun zaila 
zalantzan 
dago.

Gatazkaren 
nazioarteko 
dimentsioak 
hor jarraitzen 
du, NBEren 
kalkuluen 
arabera, 
biztanleriaren 
erdiak baino 
gehiagok behar 
du laguntza 
humanitarioa. 

Azken asteotan, 
Siriako estatuak 
benetan 
eskasak diren 
erregaiak 
eskuratzeko 
dirulaguntzak 
kendu ditu. Hori 
dela eta, siriar 
askok hotza 
eta mugitzeko 
zailtasun 
handiak dituzte.

NBEk salatu du 
M23 gerrillak, 
gutxienez, 130 
zibil exekutatu 
dituela 
duela gutxi.
Milizia tutsiak 
Ruandaren 
babesa du. 

Liskarrak 
berriro piztu 
ziren iazko 
martxoan, eta 
urtean zehar 
M23ak hainbat 
herri konkistatu 
ditu Ruanda 
eta Ugandako 
mugetatik gertu. 
Indarkeriak 
ehunka mila 
desplazatu 
eragin ditu.

Gatazka 
eskualde 
mailakoa da 
gaur egun. 
Maliz gain, 
Burkina Fasok 
eta Nigerrek 
jasan dute orain 
arte 50.000 
hildako eta 3,5 
milioi errefuxiatu 
nahiz 
desplazatu 
eragin dituen 
krisiaren eragin 
handiena. 

Mehatxu 
jihadista 
hedatu egin 
da, eta gero 
eta kezkatuago 
daude 
kostaldeko 
herrialdeak.

Indarkeria 
berriak milaka 
desplazaturen 
enegarren 
oldea eragin 
zuen iazko 
abenduan, 
baita Somalian 
ere, non 
Gobernuaren 
indarren eta Al 
Shabaab talde 
jihadistaren 
arteko borrokek 
jarraitzen duten. 
Myanmarren bi 
urte bete ditu 
gerra suspertu 
duen estatu-
kolpe militarrak. 

Mundu erabat 
gatazkatsu 
baten pasarte 
batzuk baino ez 
dira. 

Egindakoak
Kaixo Urritzakideok!

Otsailean mozorro eguna ospatu genuen. Inauteri 
eguna otsailaren 18an izan arren, guk festari 
hasiera astebete lehenago eman genion, hilaren 
11an. Izan ere, jende ugari gerturatu zen herriko 
frontoira eta, bertan, zenbait eskulan egin genituen: 
karetak, murala, aurpegi pintaketa... 

Martxoan, berriz, zeharo ekintza ezberdina antolatu 
genuen. Udaletxearekin elkarlanean, Garate mendi 
inguruan zuhaitz landaketa egin genuen. Goizeko 
9:30ean plazan elkartu eta mendian gora abiatu 
ginen, txango polit bati hasiera emanez. Goian, 
zenbait laguntzaile genituen zain zuhaitzak 
landatzeko prest. Iristerakoan, berehala bakoitzak 
aitzur bana hartu eta lanari ekin genion. 70 landare 
inguru landatu genituen, horien artean, patxarana, 
artelatza, gorostia... Lanarekin amaitzerakoan 
hamaiketakoa egitera joan ginen hor inguruan 
zegoen behatoki batera. Primerako goiza pasa 
genuen eguraldia ere lagun genuela. 

Hori guztia esanda, berehala udako udalekuak 
prestatzen hasiko garela adierazi nahi dizuegu. 
Izango duzue gure berri aurrerago!!!

Bi partaide zuhaixka aldatzen. / Argazkia: Getariako Udala.

Bazkideok, 

Mezu honen bitartez jakinarazi nahi dizuegu apirilaren 
erdialdean jasoko dugula Artzape Euskara Elkartearen 
urteko bazkidetza kuota. 

Azken urtean zuen bankuko datuetan aldaketarik 
izan bada, eskertuko genizueke apirilaren 16a 
baino lehen jakinaraztea. Horretarako eskura dituzue  
943 000 548 edo 688 716 609 telefono zenbakiak 
eta info@artzape.eus helbide elektronikoa. 

Kuota iazko prezio berean mantenduko da, hau da, 
27 euroan aldizkaria herrian jasotzen dutenentzat eta 
33 euroan Getariatik kanpo jasotzen dutenentzat. 

Gogoratu, horrekin, aldizkaria etxean jasotzeaz gain, 
herriko proiektu komunikatiboa babesten ari zaretela, 
besteak beste, gaurkotasuna etxeratzen dizuen 
webgunea. 

Atal hau herritar, talde zein elkarteek zuen ekarpenak egiteko da. Zuen iritzi, 
gutun, argazki, zorion-agur (bazkide ez direnek 4€), esker on edota agur 
hitzak argitara ditzakezue. Testuek gehienez 180 hitz izan ditzakete eta ez da 
irainik onartuko. Ekarpenak jasotzeko azken eguna hilaren 23a izango da, 
ez da bermatzen egun hori baino beranduago jasotako lanak argitaratzea. 
Testuak info@artzape.eus helbide elektronikora bidali.

2023ko kuotak

Hilabete honetan, Sahatsaga kiroldegiaren eskutik, 
yoga saioetarako hilabeteko bonua zozkatu dugu 
Artzapeko bazkideen artean. 

Apirileko irabazlea:

Joseba Iribar Garrastazu

Jarri harremanetan Sahatsaga kiroldegiarekin,
943 140 432 telefono zenbakian.

Kiroldegiko zozketa

URRITZA AISIALDI TALDEA ZUEN TXOKOA

PLIST&PLAST 

EDURNE IRIGOIEN LOINAZ

KOMIKIA

Motzoka

Getariarra ez denari hitz bitxia eta 
ezezaguna egiten zaio. Atun-motzoka bat 
baino gehiago ikusi diagu alban. Arrain-

motzoka handia agertu dun hilda ur-ertzean. 
Eskean, txanpon-motzoka ederra bildu 

dinagu gaurkoan. Lur-motzoka handiak bota 
dituzte zuloa tapatzeko. 

Ez da hiztegietan ageri motzoka hitza. Hala 
ere, esanahiari erreparatuta, oinarrian multzo 
hitza dagoela dirudi. Multzo hitzak aldaera 

asko ditu euskalki eta eskualde ezberdinetan: 
multzu, moltso, moltsu, mulko. moltzo... 

Itxura guztien arabera, Getariako moldean, 
mo(l)tzo + -kada > motzoka(da) > motzoka 
sekuentzia daukagu. Lehenengo partean, 

-l- mututu egin da (mo(l)tzo > motzo); bigarren 
partean -ka(da) > -ka ahoskatzen da (beste 

hauetan bezala: ostikada > ostika, basokada 
> basoka, platerkada > platerka, gurdikada 

> gurdika...).
Testuinguruaren arabera, talde, tropel, 

bilduma, mordo, pila, sorta, sarda... ditu 
sinonimoak. Gaztelaniaz, montón, conjunto, 

gran cantidad...

Getarian eta inguruetan esaten diren hitzen txokoa 
da hau. Animatu eta bidali info@artzape.eus-era 

ezagutzen dituzun hitzak.

JOXI ERAUSKIN

Azken etxea

Bizitza osoa eerbestean bizi izan ondoren, etxe 
bat erosi eta eraberrituta azken urteak bertan 
igaro nahi dituen emakume baten istorioa 

kontatzen digu Arantxa Urretabizkaiak bere nobela 
berrian. 

Horretarako, denboran aurrera-atzera eginez, 
hainbat pertsonaien oraina nahiz iragana azaltzen 
dizkigu: klandestinitateko urteak, faltsutzaile izan 
zirenen bizitza eta beste hainbat arrazoiengatik 
harat-honat ibilitako urteak nahiz jendea. 
Protagonista Hendaia, Bordele eta Paris inguruan 
dabil, Buenos Airesen eta Santiagon bizi izandako 
urteak ere oroimenean itsatsita ditu. 

Hori guztia intrigaz osatutako istorio baten bidez 
kontatzen digu, eleberri beltzaren mugetan mugituz: 
pertsonaien nondik norako ibilerak, auzoko etxearen 
aurrean bizi den zelatariaren presentzia etengabea, 
hilda aurkitzen duten etxegabea… Azken orrietaraino 
jakin-minez mantenduko gaitu bere azken etxean 
atseden hartu nahi duen emakumearen antzezpenak. 
Arantxa Urretabizkaiak jolastu egin du eleberri 
honekin eta erraz eta gustura irakurtzeko moduko 
liburua lortu du, euskara ederrean idatzita.

ANDRES ALBERDI

GETARIAKO HITZA KULTURAREN TXOKOA

2 Igandea
Laburbira 
Ordua: 19:00 
Lekua: Iturzaeta Herri Eskola
Antolatzailea: Getariako Udala, 
Zazpi film labur emango dituzte: 
Maria Bartolome, Erik Campos eta 
Fernando Martinen Olatuen isiltasuna; 
Marina Perosanzen Muskil; Iulen 
Aranaren Koadro goriari heldu; Maider 
Oleagaren Irrits; Ane Cuestaren Asko 
falta da; Leire Egañaren Erlojupekoa 
eta Josu Martinezen Hitzak. 

19 Asteazkena
Konpartsarako bilera 
informatiboa 
Ordua: 19:00 
Lekua: Alhondiga

20 Osteguna
Heriotzaz hitz egin dezagun 
saioa 
Ordua: 19:00-21:00 
Lekua: Alhondiga
Antolatzailea: Getariako Udala 
Manex Beristain Agirrek gidatuko du.

24 Astelehena
Getariako 22. Literatura 
Lehiaketako sari banaketa 
Ordua: 18:30 
Lekua: udal aretoa

Optimizazioa Smartphone 
telefono mugikorren 
erabileran ikastaroaren 
hasiera 
Ordua: astelehenetan eta 
asteazkenetan, 17:00etatik 19:30era 
Lekua: Erretiratu eta Ezinduen egoitza
55 urtetik gorakoentzat, 
jubilatuentzat eta pentsionistentzat.

24-28 As.-Or.
Konpartsako izen-ematea
Lekua: emailez eta udaletxean

27 Osteguna 
Katukale Taldearen saioa 
Ordua: 18:30 
Lekua: udal liburutegia 
Anton Txekhovek idatzi eta Iker 
Sancho Insaustik itzulitako 31 ipuin 
liburua izango dute mintzagai. 
Uxue Alberdik gidatuko du saioa eta 
itzultzailea bera bertan izango da. 

San 
Prudentzio 
Jaiak 
 
28 Ostirala
•	 22:00etan, San Prudentzioko 

Dunba Kopla saioa. Danel 
Olano, Markel Eizagirre, Uxue 
Alberdi, Nerea Elustondo, 
Eñaut Martikorena, Eli Pagola, 
Aitor Sarriegi eta Julio Soto 
ariko dira kantari. Sarrerak 
Harritarten salgai 5 euroan.

29 Larunbata
•	 14:00etan, Naparjito festa. 

Bazkari herrikoia, Mexikortxo 
Band, La Jodedera eta 
Skareggekasko. Sarrerak 
Harritarten 20 euroan.

30 Igandea
•	 12:00etan, Urritzaren 

hilabeteko ekintza HH5 eta 
LH5 tarteko haurrentzat.

•	 13:30ean, Gure Txeruko 
dantzariak:

Cristobal
Balenciaga
Museoa
Balenciaga izaera erakusketa 
Balenciaga. Izaera seriearen bigarren 
erakusketarekin, haren lanaren 
ikuspegi berri bat aztertzea erabaki 

du museoak. Inoiz zeharkatu 
gabeko bide bat da eta "Balenciaga 
bat" ezaguterraz bihurtzen duen 
ezaugarrietan jartzen du arreta.

Balenciaga Etxearen 
marrazkiak (1943-1964) 
erakusketa 
Erakusketa honetan, 120 marrazki 
eta dokumenturen bidez, Balenciaga 
Etxean XX. mende erdialdeko 
hamarkadetan egindako lan-prozesua 
aurkezten da. Marrazki-bilduma 
Euskadiko Artxibo Historikoaren Riva 
dokumentu-funtsaren barruan dago. 
Zirriborroez gain, hainbat dokumentu 
pribatu eta Cristobal Balenciagak 
eskuz idatzitako ohar ugari bildu dira. 

Aste Santuko eta Pazko 
Asteko irekiera 
Apirilaren 1etik 16ra, museoa 
egunero irekiko da, 11:00etatik 
19:00etara. Bisita gidatuak: 
11:15ean, 13:00etan eta 17:30ean 
gaztelaniaz eta 16:15ean, euskaraz. 

30 Igandea
Familientzako tailerra: Mugituz
Ordua: 11:15-13:00 
Dantzaren Nazioarteko Eguna dela eta, 
jarduera hau museoan ikusgai dauden 
artelan estatikoetara hurbilduko da. 

2022ko APIRILA Agenda www.artzape.eus webgunean 
eguneratzen dugu. Adi egon!

Apirilak 27
Ilgora

Apirilak 6 
Ilbetea

Apirilak 20
Ilberria

Apirilak 13
Ilbehera

ZAINTZA
EGUNAK

Apirilean ez dauka  
zaintzarik. 

FULDAIN 
FARMAZIA

AGENDA



Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro




